
Жасай бер,  жаса  мәңгі,  байтақ елім!
Әлемге арта берсін даңқың сенің!

Тұғырың мықты  болсын туған елім
25  қазанда қоғам өміріндегі  жарқын мереке -Рес-

публика күнін  атап өткелі  отырмыз.  Бұл  күннің
халқымыз  үшін тарихи маңызы бар ерекше  күн.
Дәл осы  күні мемлекеттік егемендігіміз туралы Дек-
ларация қабылданып,  тәуелсіздікті  аңсаған  ата-
бабаларымыздың  ғасырлар  бойғы  асқақ  арманы
орындалды.  Мемлекетіміздің  қайта  өрлеуі мен
жаңаруына  жол  ашылды.  Қоғамдық  өмірдің
барлық  саласында   реформалар  жүргізуге
мүмкіндік  туды. Мемлекеттің ең  басты  құндылығы

адам  және  азаматтардың  бостандығы мен құқықтары  деп жарияланды. 
Республикамыздың  тұңғыш Президенті Н.Ә.Назарбаевтың басшылығымен экономика-

мызды дамыту бағытындағы  жұмыстар  жүргізілді.   Кеңестік  жүйеден  босағанымызда
босаңсып, қайда  жүрерімізді  білмесек  көшбасшылардың  алға  қойған  мақсаты
айқындалып, алға  жетеледі.  Содан  бергі  аралықтағы  33  жыл  талай  тарихи  оқиғаларға
толы  болғанымен  ел  арасындағы  бейбітшілік  пен ымыра  үстемдік  құрды. Ел еңсесін
тіктеп, елдік  мұратты  ұстана  бастады.    Егемендіктің, тәуелсіздіктің қастерлі екенін
ұғынған  тәуелсіз елдің  ұландары  озық елдердің  қатарына  көріну  үшін барын салып
еңбек  етуде.  Әлемдегі  озық  елдердің даму тәжірибесін  көріп, біліп,  соны  қолданысқа
еңгізуде. Бұл үшін үлкен мүмкіндіктер жасалуда.   Қазақ елінің  Ұлы  мерекесі  Республика
күні  құтты  болсын. Ел  іргесі  тыныш, мемлекетіміз  бай-қуатты  болсын. 

Махаббат Балабаева,
аудандық білім бөлімінің басшысы

Жыр шашу 
Отаным –Қазақстан

Адамдықты  ардақтап, ақ  ниетін  үзбестен,
Жүз ұлт жылы  жүздескен, «біз» дескенде , «сіз» дескен.
Қазақстан-Отаным, мәңгі  достық дастаны,
Күн  шуақты аспаны, бейбіт  өмір бастауы. 

Орман-таулы, өңірі кең- тартымды,
Көркеюде қарқынды, қызықтырған әр күнді,
Қазақстан -Отаным, сұлулыққой, жыр тұлғаң,
Көркем сурет жыр тұнған, гүлзәр бақтай құлпырған.

Көкжиекпен  астасқан дархан Далам-ырысты,
Ақ  бидайлы-күрішті, төрт түлікті- құрышты. 
Қазақстан-Отаным, молшылықтың қайнары,
Жел еседі айдары, жадыраған  жайдары.

Қайратты өмір кештім де, қауқары аз Сестің де,
Өктемдігі  жоқ  мүлде, өкпесі жоқ ешкімге!
Қазақстан –Отаным, Тәуелсіз де Қаһарман,
Нарықты да парықты ел, оқ бойы озық қатардан,

Азаматпен бауырлас, Ғаламшармен қауымдас,
Тыныштықпен тамырлас, Ағайынмен ауылдас...
...Отаныма  осынау  жаным-тәнім  берілген,
Мықты деген өзге елден мың есе  артық  көрінген!

Болат Асанов,
Қараағаш ауылы

Елдігімнің мерекесі –ұлы күн
Қазақстан Республикасы күні-ұлық мереке. Тәуелсіздігіміздің бастауы болған  бұл

күннің  өзге  күннен бағы  басым. Сан  ғасырлық  арманның арқауы, егемендіктің,
елдіктің белгісі  1990 жылғы 25 қазан  күні  қабылданған  құжатта  айқындалды.
Ғасырлар  көшінде  аттың жалы, түйенің қомында қолынан  қаруы  түспей, жерін
қорғаған, көршілес  жатқан мемлекеттердің  қыспағына  қарсы  тұра  білген ата-
бабамыздың  үміті  ақталып,  қияғы талмай, қияға самғайтын қырандай  егемендіктің
көгіне  қанат кере  көкке  көтерілдік.  Әлем  бізге  назар  салды.  Бірі  жаңа  қадам
басқан  мемлекеттің  қаз  тұрып кетуіне  күмәнданса, бірі іргелі ел болатынымызға

сенім  білдірді.  Қантөгіссіз бейбіт жолмен жеткен тәуелсіздіктің  байрағын  берік  ұстаған  қазақ елі қанымызда  бар
дархандық пен  кеңшілігінен  жаңылған емес. Бейбітшілік пен  ынтымақ ұялаған  егемен еліміз бірнеше  ұлыстар мен
ұлттардың  алтын  бесігіне  айналды.   Діні, тілі, түрі  бөлек  болғанымен тілегі мен тілеуі бір  жандардың   жайлы  қонысы,
жайсаң өрісіне  айналды.  Қилы  заманда туған жер  төсінен қыспақ көріп, қиянға кеткен қандастар ата жұртқа  көш түзеп,
елге  оралды.  Жазиралы  даласы, дархан жүректі  баласы  бар ел әлем назарын өзіне  аударды.  Байлығы  шаш етектен
байтақ даланың иесі қазақ елі  содан бергі аралықта  қаз тұрып, аяғын нық басып, қарышты  қадамға  көшті.  Бүгінгі  күні
бәсекелес озық елдердің қатарынан  көрінуге  қам  жасауда.  Мемлекет  басшысының  реформалары мен  тың жобалары
әлемдік  деңгейді  бағындыруға  бағытталған серпіліс болса, еліміз сол межелі жерден  көрінуге еңбек етуде.  

Бейбітшілік пен келісім тұрақтап,  ынтымақ пен ырыс орнаған еліміздің  ертеңі жарқын, болашағы  айқын.  Елдігіміз
жасай берсін. Байрақты  еліміздің бағы жана берсін.    

Салтанат Аманқызы, 
Ақпарат саласының үздігі

Біздің елдің болашағы
Егемен еліміздің көк туын желбіретер ертеңгі

болашақ яғни,бүгінгі бүлдіршіндер тәрбиесі аса
ауқымды, назар салатын мәселелердің бірі. Тәуелсіз
елдің тірегі білімді ұрпақ. 25 қазан Республика күні!
Осы мерекеге орай «Е.Шаханов атындағы тірек
мектебінің  тәрбие ісінің меңгерушілерілерінің
ұйымдастыруымен мектепішілік «Менің елім-
Қазақстан» атты  патриоттық әндер байқауы өтті.
Мектебіміздің 3 сынып ұстаздары ән сабағынан
оқушыларға патриоттық ән үйретіп, сыныптарымен
жүлделі орындарға ие болды. Айта кетсек, 3 «Б»
сынып оқушылары «Тәуелсіздік ел ұраны» атты әнді
шырқап бас жүлдемен  марапатталды. Мерекелік

шараға қатысқан оқушылар көтеріңкі көңіл-күйде тарасты. Дербес мемлекет ретінде көк туымыздың желбіреп тұрғанын
көрудің өзі зор қуанышқа бөлейді.  Еліміздің егемендігі жасай берсін!

Фариза Ісләмқызы,
Е.Шаханов ЖББ тірек  мектебі

Қазақстан –Отаным, байтақ елім,
Бабалар аманаты аймақ жерім,
Мыңғырған төрт түлігім кең даламда,
Шалқыған өндірісім, айнала егін.

Байлығымен мерейлі ел, ұғамыз біз,
Туымызда –күніміз, қыранымыз.
Бейбітшілік, ынтымақ, достық, бірлік
Білімді болып ер жету  ұранымыз.

Өсеміз Елбасының  Жолдауымен .
Уақыттың жаңа сырын толғауымен!
Ең  озық  елу елмен теңесеміз.
Алланың, халқымыздың қолдауымен!

Қазақстан жаңа әлем кемесінде,
Сақталар жеңіс қанша ел есінде!
Қазақтың нұрлы жолын өрлетіміз,
Білімнің ғылымның  шың белесінде!

С. Оразалина,
Мыңадыр ауылдық кітапханашысы 

Өсеміз, 
Елбасының Жолдауымен !!!

Құрметті  аудан  тұрғындары мен қонақтары 
«Қазақстан Республикасындағы мерекелер ту-

ралы» Қазақстан Республикасының 13.12.2001
жылғы Заңына сәйкес Қазақстанда мемлекеттік ме-
рекелер мен қатар кәсіби мерекелер тойланады.  

Соның бірегейі Қазақстан Республикасындағы
Ұлттық мереке - 25 қазанда атап өтілетін Респуб-
лика күні болып табылады. 

Ұлттық мереке - Қазақстан мемлекеттілігінің да-
муына елеулі ықпал еткен, ерекше тарихи маңызы
бар оқиғалардың құрметіне Қазақстан Республика-

сында белгіленген мереке болғандықтан орны бөлек мереке.
Жаңаарқа ауданы прокуратурасының ұжымы Республика күні – Қазақстанның басты

және жалғыз мемлекеттік мерекесімен Сіздерді шын жүректен құттықтайды. 
Туған жерге деген ыстық сүйіспеншілік әрқашан Республикамыздың жаңа жетістіктерге

жетуіне, гүлденуіне үлес қоса берсін.  Республика күні құтты болсын!
Қанат Қайроллаұлы Таттекенов,

Жаңаарқа ауданының прокуроры

Халқымыз  үшін маңызы ерекше күн
25 қазан –Қазақстан Республикасының  тәуелсіздігі  туралы  Декларацияға қол

қойылған күн.  Бұл күн  Қазақстан  халқы  үшін  жаңа бақыт пен бетбұрыс әкелген
тарихи мәні зор,  сан жылғы арманға  қол жеткізген  күн  болып есептеледі. Тәуелсіз
мемлекетіміздің  қоғамдық саяси  құрылымын өзгертіп, нарықтық экономикаға не-
гізделген демократиялық жолмен алға басуы дәл осы күннен басталды. Егемен  елдің
ертеңге деген  қарышты  қадамы  сол  күннен  бастау алды. 

Қазақ халқы  ғасырлар  бойы  өмір  сүргенімен  тәуелсіз мемлекетіміздің іргетасы
осы  күннен  қаланды.  Тәуелсіз елдің болашақ  үшін  жаңа  қадамы  басталды.  Содан

бергі  арада  өткен  33 жыл еліміз бедерлі  белестерді бағындырып, асқарлы асулардан төбе  көрсетті. Жер  жаһан  әлемде
қазақ деген ел мен Қазақстан деген  мемлекеттің бар екенін  білді, таныды, таңырқады.  Сол жылы  бесігінде  бөбек болып
іңгәлаған бөпелеріміз ат жалын  тартып міңген азамат, орда бұзар отызды  бағындырған тәуелсіз елдің   тіректеріне  ай-
налды.  Шүкір, елдігіміздің мызғымаз белгісі  болып көк аспанда  көк  туымыз желбіреп тұр. Тәуелсіздігіміз  тұғырлы,
егемендігіміз ғұмырлы  болсын. 

Әбүйірхан Төлеуов, 
еңбек ардагері

